
Apeqquteqaat tunngavigalugu oqallisissiatut siunnersuut, isumassarsialatsiaanersoq, 

Naalakkersuit peqquneqassasut qaammatikkaartumik imminut toqunnerit imminullu 

toqoriaraluarnerit amerlassusaannik nalunaarusiortalernissaannik QAMANI1 -mi 

suliniutissatut siunertaasut iluatsilluartumik timitalerneqarnissaat anguniarlugu 

(Inatsisartunut Ilaasortaq, Anna Wangenheim, Demokraatit)  

 

 

Akissuteqaat 

(Meeqqanut, Inuusuttunut, Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

Siullermeerinninneq 

 

  

Imminut toqunnerit imminullu toqoriaraluarnerit amerlassusaannik qaammammoortumik 

nalunaarusiortalernissaq pillugu apeqquteqaat allaavigalugu oqallisissiamik 

saqqummiussineranut Inatsisartunut ilaasortaq Anna Wangenheim qujaffigiumavara.  

 

Apeqquteqaat aallaavigalugu oqallisissiamut tassunga atugassanik Nakorsaaneqarfimmiit 

tapiliussassanik Meeqqanut Inuusuttunullu Naalakkersuisoqarfik pissarsiniarsimavoq, taanna 

tulliuttunik ilisimatitsissuteqarpoq:  

 

“Nakorsaaneqarfiup aallarniutigalugu oqaatigissavaa, imminut toqunnerit imminullu 

toqoriarnerit taakku pinerisa kinguninngua aalajangersimasumik amerlassuseqarnerat pillugu 

akuttunngitsumik nalunaaruteqartarnerit, imminut toquttarnerit imminullu toqoriartarnerit 

amerlanerulersinnissaannut aarlerinaammik pilersitsisinnaanerat ilimagineqarsinnaammat. 

Imminut toqoriarsimasunut imaluunniit imminut toqussimasunut inuit taakkununnga 

qanittumik inissisimasimasut, imminut toqoriarsinnaanerannut imaluunniit piviusumik 

imminut toqussinnaanerannut aarlerinaat qaffassinnaasoq ilimanarluinnarpoq. Aarlerinaat 

nunami maani ersarinnerusumik aalajangersarneqarsinnaanngilaq, kisianni illuatungaatigut 

ilisimaneqarluarpoq inunnut imminut toqoriaraluareersimasunut imaluunniit imminut 

toqqusimasunut attuumassuteqartut inuit ilaat imminnut toqoriarsimasunut imaluunniit 

imminut toqussimasunut ilaagajuttarnerat. Pisut nutaat aallaavigalugit paasititsiniaanerit 

taamaalilluni aarlerinartunut attuumassuteqarsinnaasutut naliliisoqarsinnaavoq. 

Akuttunngitsumik nalunaakulaartarnerit piviusumik isigigaanni, unammilligassanut piviusunut 

attuumassuteqartussaapput. Toqusunut uppernarsaatit ilarpaalussui, Nakorsaaneqarfimmut 

ingerlaannaq nassiunneqartanngillat. Ilarpaalussui ukiumi qaanngiuttumi toqusut pillugit inuit 

allattorsimaffiannut atassusernerisa kingorna aatsaat paasineqartarput. Paasissutissat 

pitsaassusiinik qulakkeerinninneq, politiit suleqatigalugit pisarpoq. Suleqatigiinnerup 

taasssuma malunnaateqarluartumik paasissutissat pitsaanerulersinnikuuaat. Siuliani suliniut 

taaneqartoq qaammatit tamaasa ingerlanneqartassappat, tamanna Nakorsaaneqarfimmut, 

politiinut Naatsorsueqqissaartarfimmullu immikkut ittumik nukinnik atuinermik 

annertoorujussuarmik nassataqassaaq. Ataatsimut isigalugu nalilerneqarpoq, imminut 

toquttarneq pillugu suliniutit kisitsisitigut paasissutissanit nutarteqqammikkanit 

aallaaveqartikkaanni iluaqutitaqarnavianngitsut.”  

 

Nakorsaaneqarfiup tapiliussaa innersuussutigalugu Naalaakkersuisunit nalilerneqarpoq, 

imminut toqunnerit imminullu toqoriarnerit amerlassusaannik qaammatikkaartumik 

nalunaaruteqartarnerup aallartinnissaa siunertamut iluaqutaanavianngitsoq. Naalakkersuisut 

siunissami meeqqanut inuusuttunullu suliassaqarfimmi kisitsisitigut paasissutissat 

attuumassutillit atorlugit ukiup affaanut killiffiit pillugit nalunaarusiortalerniarput, tassani 

ilaatigut meeqqat inuusuttullu akornanni imminut toquttartut pillugit kisitsisitigut paasissutissat 

aamma ilaassapput. 

 

Apeqquteqaat aallaavigalugu oqallisissiamik siunnersuummini siunnersuuteqartoq allappoq: 

”imminut toqunnerit imminullu toqoriaraluarnerit amerlassusaannik 

nalunaarusiortalernissaannik QAMANI-mi suliniutissatut siunertaasut iluatsilluartumik 

timitalerneqarnissaat anguniarlugu.” Tassunga atatillugu Naalakkersuisut 

innersuussinnaavaat, ataatsimeersuartitsineq ”QAMANI 2024 – imminortarnerup 

akiorneqarnera” 2024-mi november-imi ingerlanneqartoq. Ataatsimeersuarnerup ingerlatsisut 

pingaaruteqartut ataatsimoortippai, periusissiami suliniuteqarfissat sisamat 

atuutilersitsinissarlu eqqartorneqarput. Ilisimasanik misilittakkanillu 

paarlaasseqatigiittarnissaq ataatsimeersuarnermi isiginiarneqarput. Ataatsimeersuarnermut 

peqataasuniit isummersuutit tunniunneqartut, periusissiamik QAMANI-mik suliareqqiinermut 

tunngaviliissapput. 

  

Taama oqaaseqarlutik Naalakkersuisut angusaqarfiusumik oqallittoqarnissaa qilanaaraat.   


